Миннегалиева Р.Х., Апас районы Иске Йомралы урта мәктәбенең  башлангыч сыйныф укытучысы


ТАТАР ТЕЛЕ ДӘРЕСЛӘРЕНДӘ УЕН АЛЫМНАРЫН КУЛЛАНУ

    Уен һәм аның кызыклы элементлары укучыларда йөгерек, аңлы, сәнгатьле уку, текст, дәреслек белән эшләү күнекмәләре булдыру өчен гаять кирәкле, нәтижәле чара-алымнарның берсе булып тора.  Дәресләрдә алар алган белемне кабатлау һәм ныгыту йөзеннән кулланыла. Уен алымнарын, эш төрләрен төрлечә сайларга мөмкин. Ләкин һәр уен ныклап уйланылган, һәрьяклап эшкәр-телгән булырга тиеш. 

     Уеннарны гадәттә берничә төркемгә бүлеп йөртәләр:

а) әле өйрәнелмәгән татар лексикасын үзләштерергә ярдәм итүче уеннар;

б) өйрәнгән лексиканы ныгытырга ярдәм итүче уеннар;

в) грамматик кагыйдәләрне кызыклы формада бирүче уеннар;

г) грамматик формаларны, жөмләдә сүзләр бәйләнешен һәм жөмлә төзү күнек-

мәләрен ныгытырга ярдәм итүче уеннар.  

      Формалары буенча алар телдән  һәм язма уеннарга, өстәл  һәм хәрәкәтле уеннарга бүленәләр. Өстәл уеннарыннан рәсемле лото һәм санлы лото(татар телендә саннарның әйтелешен истә калдыру өчен) уеннары  бар. Сүзләр белән бәйле күп төрле биремнәр дә балаларда кызыксыну уята:

-- аерым билгеләр буенча сүзләр табу (беренче яки соңгы аваз, хәреф һәм ижек буенча; бирелгән тема ягъни рәсем буенча; синонимнар һәм антонимнар табу);

-- сүзне тергезү (төшеп калган хәрефләрне кую; таралган хәрефләрне тиешле тәртиптә урнаштыру; грамматик билгеләре буенча сүзнең башымы, ахырымы икәнен белү);

-- яңа сүзләр ясау өчен бер хәрефне икенчесе белән алмаштыру, хәрефләр,  ижекләр өстәү яки алып ташлау (сүзне озайту я кыскарту);

-- бирелгән сүзләргә сыйфат-сүзләр яки хәрәкәт-сүзләр табу.

Күзәтүчәнлекне үстерүгә юнәлдерелгән уеннар да дәресне жанландырып жибәрә. Мәсәлән: «Нәрсә бар?» уены (әйләнә-тирәдәге мөмкин кадәр күбрәк әйбернең исемен атыйлар); «Кем күбрәк күрде?»(рәсемнәрдә сурәтләнгән әйберләрне, аларның билгеләрен, хәрәкәтләрен саныйлар); «Кем дикъкатьлерәк?» (бер әйберне тасвирлап сурәтләү: аның мөмкин кадәр күбрәк өлешләрен, билгеләрен атыйлар); «Кем тизрәк укый?» уены (буталган текст бирелә, укучылар, жөмләләр төзеп, хикәяне укырга тиеш).

«Исем» темасын кабатлау-гомумиләштерү дәресләрендә «Дәшмә» уенын

кулланып була. Укучыларның кулларында кем? нәрсә? сораулары язылган карточкалар. Укытучы сүзләрне укый (балык, каз, укытучы, малай, өстәл, кеше, 

Әминә). Балалар тиешле карточканы күтәрәләр.  

«Алма жыю» уены болай оештырыла. Ике зур кәгазьгә «алма агачы» ясала.

Ботакларга килеш исемнәре дә языла. «Алма»ларның артына төрле килештәге исемнәр язылган. Сыйныф ике командага бүленә. Командалардан берәр укучы  чыга. Алар ярыша-ярыша, «алмаларын» ботакларга элә. Кем алдан элеп бетерә, шул жиңүче була.

          «ЗИРӘКЛӘР»                                       «ТАПКЫРЛАР»

           песинең                                                 куянда  

           әтәчтә                                                    бүренең  

           аюга                                                       үрдәктән 

           бүләктән                                                балага 

           бала                                                        болында    

           ананы                                                     әбине

     Шаян сораулар бирү.

Урам ахырында ни бар? («м» хәрефе).  

Имән нәрсәгә бетә? («н» хәрефенә).

Таң ахырында нәрсә ишетелә? («ң» хәрефе).     

Соңыннан укучылар урам, имән, таң сүзләрен  килеш белән төрләндерәләр.

   «Кемнең кояшы ныграк балкый?»уены. Мәсәлән, кояшның һәрбер нурына ба- ижегеннән башланган сүзләр языгыз. (бабай, балык, басу, бармак, һ.б.)

   «Кемнең юлы озын?» уены. Ике командага бүленеп, әйтелгән хәреф кергән

сүзләр уйлау.

       «Ромашка» уены. 

1.«Туган телнең»  1 нче куплетын искә төшерү.

2. Туган тел турында нинди мәкаль беләсез.

3. Тиздән нинди бәйрәм?

4. Әниләр турында нинди жыр беләсез? кебек биремнәр әзерләргә мөмкин.

  «Сүз эчендә сүз» уены. Бу сүзләр эчендә нинди сүзләр яшерелгән? Галәм, гармунчы, гасыр, гөлжимеш.

  Газетаны жил очырып алып киткән дә, анда кайбер сүзләр таралган: мөгбә (гөмбә), наргум(гармун), дәүгә (гәүдә), гиалә (гаилә).

 Логик фикерләүгә мәсьәләләр куллану да кызыклы. Яшелчә-жимеш темасын

үткәндә, мәсәлән. 

Вәсимә апа базардан 1 килограмм виноград  һәм 4  килограмм төрле жимешләр алды. Вәсимә апаның нәрсәләре күбрәк? (жавап: виноград та жимеш).

 Фразеологизмнарны үткәндә «Дөрес сайлагыз» уенын бирәм. Тотрыклы сүзтезмәләр карточкаларга аерым-аерым языла. Икенче карточкаларга шушы сүзтезмәләрга мәгънәсе ягыннан туры килгән сүзләр языла. Уенда катнашучы-лар һәр фразеологик әйтелмәгә мәгънәсе белән туры килгән сүзне сайлыйлар. Ахырда һәркемнең эше укыла. Жиңүче билгеләнә. (бик теләп, бик шатланып-ике куллап, жентекләп тикшерү- энә күзеннән үткәрү).

Алмашлыкларны үткәндә «Я, кем өлгер?» уены уйнала. Укытучы табыш-

маклар укый. Укучылар жавапларын табалар һәм очраган алмашлыкларны төркемчәләргә бүлеп язып алалар. (зат, тартым, күрсәтү, сорау, билгеләү, билге-

сезлек, юклык).

Табышмаклар:

Үзе шушында, үзе беленми, тынга беленә, күзгә күренми.

Аның эчен ашыйлар, тышын ташлыйлар.

Иснәми дә печәнне, капмый да ул саламны,үзе бара өстерәп күп төрәнле сабанны.

Бер анага мең бала, аларның да күлмәге кара, юсаң да агармый-шунысы бәла.

Ал да гөл, үзе оча, аны бел.

Жәен соры, кышын ак, аңа шулай яхшырак.

Бер йомгакта мең энә,сиңа тими, син тимә.

Дөньяда ике туган янәшә яши, берсен-берсе күрмиләр.

Язма эшләр тикшерелә һәм очколар бирелә. Табышмакларның жавапларын тапкан өчен дә очко бирергә мөмкин. Иң күп балл алган команда (укучы) жиңүче була.

«Бәхетле очрак» уены. Әдәбият һәм татар теленнән кабатлау сорауларын, һәм дә  башка кызыклы биремнәр файдалану әйбәт нәтижә бирә.        

   Командаларга телдән жавап бирү өчен   6  шар сорау тәкъдим ителә.

 1.  Бер минут эчендә жавап бирелергә тиешле сораулар бирү.

 2.  Сурәт-сораулар.  Командалар, тәкъдим ителгән рәсемнәргә  карап, анда нәрсәләр  сурәтләнгән  булуы хакында сөйлиләр.

 3.  «Мин-сиңа, син-миңа» дигән капма-каршы сораулар бирешү.

 4.   Теләктәшләр сорауларына күп белүчеләрнең жаваплары.

 5.   Ике минут эчендә командалар мөмкин кадәр сорауга жавап бирергә тырыша.

 6.  Теләктәшләргә сораулар бирү.

Музыкаль тәнәфес өчен жыр-бию номерлары әзерләү кирәк була.

«Тылсымчы» уены. Укучыларга конвертлар таратыла. Ә анда -сүзләр. Шулардан дөрес итеп жөмләләр, текст төзү. Темалар төрле булырга мөмкин. Мәсәлән, ел фасыллары: кыш, яз, жәй, көз. Карточкада жөмлә башындагы сүз калын хәреф белән күрсәтелә, жөмлә ахырындагы сүз соңында тыныш билгесе куелган була. Баштарак гади текст булса, төшенгәч, укучылар катлаулырак текст төзиләр, үзләре дә бер-берсенә карточкалар төзеп алып киләләр.

Язучы-шагыйрьләрнең ижатына йомгаклау итеп «Йолдыз сәгате» уенын  үткәрү бик отышлы. Бу чарада язучының биографиясе кабатлана, әсәрләре сәхнәләштерелә, укучыларның ижади мөмкинлекләре ачыла.

«Күрсәт әле, үскәнем», «Плен алыш», «Яулык салыш», «Челтәрле»,  «Йөзек салыш», «Ал кирәк, гөл кирәк», «Буяу сатышлы», «Утыр әле яннарыма», «Кәрия-Зәкәрия», «Наза» исемле жырлы-биюле халык уеннарын башлангыч сыйныф укучылары бик тә яратып уйный.

«Буяу сатышлы»уены. Кызлар бер якка, малайлар икенче якка тезелә.Уен алып баручы кызларга буяу төсләре әйтә. Малайлар- берәм-берәм «буяу» сатып

алырга киәләр. Алучы сатучыга болай ди:

    Буяуларың бар микән,

    Зәңгәр микән, ал микән?

    «Төсе матур, мине ал»-

    Диючесе бар микән.

Кызлар:   Буяуларым күптән күп:

                 Зәңгәр, кызыл, яшел, күк.

                 Кайсы һөнәрләрен күрсәтсә,

                 Шуңа шөһрәт, даннар күп.

Сатып алучы, үзенең нинди дә булса һөнәргә ия булуын күрсәткәннән соң, буяу төсе бирелгән кызларның берсен алып үз сафына китә. Аннан «буяу» сатып алырга икенче егет килә (сыйфат, төсләр темаларын үткәндә кулланырга мөмкин).

 Шулай итеп, «Йолдыз сәгате», КВН, викторина уздыру дәресләрне тагын

да тирән эчтәлекле итүгә булыша. Төрле уен алымнары куллану укучыларның белем дәрәжәсен күтәреп кенә калмый, телебезгә тирән мәхәббәт тә тәрбияли.

Укучыларны күңел кичерешләре аша ачышлар ясарга, алар белән шатланырга, гажәпләнергә өйрәтә, ижади шәхес тәрбияләргә ярдәм итә.

